Eidsborg stavkyrkje er stengt i vinterhalvåret.
Tokke kyrkjelege fellesråd har forvaltningsansvaret for Eidsborg stavkyrkje i Tokke. 
Eidsborg stavkyrkje er eit kulturminne som krev at forvaltninga vert spesielt viktig. Riksantikvaren stiller strenge krav til bruken av bygget. Det er eit lite kyrkjebygg, med om lag 70-75 sitjeplassar.
Nye undersøkingar av bygget stadfestar at kyrkja er 100 år eldre enn det ein tidlegare har trudd, ny datering er no ca. 1140. 
Stavkyrkja står kald og vert ikkje oppvarma utanfor bruk. Det gjerast for å taka best vare på bygget. Kyrkja er i tillegg svært trekkfull og er ikkje isolert. Dette gjer at det er uråd å få ein inne-temperatur som er høg nok til at ein kan tilrå at tilsette kan gjennomføre arbeidet sitt i samband med arrangement. Desse problema startar allereie før minusgrader. Det er og utfordringar knytt til handtering av båre i samband med seremoniar og bygget har ingen og kjem ikkje til å kunne får ein universell utforming.
Fellesrådet handsama i 2001 fyrste gong saka og gjorde då eit vedtak om å stenge stavkyrkja for vanleg bruk i vinterhalvåret. Men det vart gjeve høve til dispensasjon frå gong til gong frå dette vedtaket. Praksis etter vedtaket i 2001 har vore at gravferder har vorte gjennomført i vinterhalvåret på dispensasjon.
Avviksmeldingar frå dei tilsette, og tilråding frå verneombodet for dei tilsette i Tokke kyrkjeleg fellesråd, samt attendemeldingar frå gravferdsbyrå, gjorde at fellesrådet handsama vinterstenging av Eidsborg stavkyrkje på nytt. 
Eit samrøystes fellesråd vedtok å stramme inn vedtaket frå 2001. Eidsborg stavkyrkje vert stengt for gudstenester og kyrkjelege handlingar i perioden 15.oktober til 14. april.
Gravferdsseremoniar kan gjennomførast i andre kyrkjer eller på kulturhuset på Dalen. Kulturhuset er godkjent som kyrkjeleg seremonistad av biskopen og som seremonistad av Tokke kommune. 
«Me forstår at dette vedtaket kan opplevast som krevjande» seier kyrkjeverja i Tokke Bjørnar Christensen, «men dette vedtaket gjer at ein framleis kan nytte stavkyrkja i sumarmånadene. Så er det viktig å seie at dei andre kyrkjebygga i kommunen kan nyttast i tillegg til kulturhuset på Dalen. Desse bygga er meir moderne, med god oppvarming, betre ljos, fleire sitjeplassar og fleire parkeringsplassar enn Eidsborg stavkyrkje. Kulturhuset er i tillegg det bygget som er best tilpassa universell utforming».
 
